ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ 
ՓԵՏՐՎԱՐԻ 28-Ի N 201-Լ ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Անհրաժեշտությունը - «Հայաստանի Հանրապետության կառավարության 2019 թվականի փետրվարի 28-ի N 201-Լ որոշման մեջ լրացում կատարելու մասին Կառավարության որոշման նախագծի (այսուհետ՝ նախագիծ) ընդունումը պայմանավորված է վերջին շրջանում ՌԴ ռուբլու փոխարժեքի նվազման հետևանքով արտարժույթով կնքված պայմանագրերի շրջանակներում ստացվող վճարումները ՀՀ դրամով փոխանակելու դեպքում տնտեսավարողների մոտ առաջացող վնասների հետևանքով Գյուղատնտեսական հումքի մթերումների (գնումների) նպատակով տրամադրվող վարկերի տոկոսադրույքների սուբսիդավորման ծրագրի (այսուհետ՝ Ծրագիր) շրջանակներում խաղողի մթերումների նպատակով ներգրավված վարկերի սպասարկման բեռը որոշակիորեն թեթևացնելու նպատակով ծրագրի պայմանները բարելավելու անհրաժեշտությամբ։
2. Ընթացիկ իրավիճակը և խնդիրները – Ծրագրի շրջանակներում խաղողի մթերման նպատակով 2022 թվականին մինչև սեպտեմբերի 1-ը վարկերը տրամադրվել են մինչև 3 տարի մարման և 1 տարի արտոնյալ ժամկետով, սուբսիդավորումը՝ 10 տոկոսային կետով, իսկ սեպտեմբերի 1-ից մինչև դեկտեմբերի 30-ը՝ մինչև 4 տարի մարման և 2 տարի արտոնյալ ժամկետով, սուբսիդավորումը՝ 11 տոկոսային կետով։ 
      Վերջին շրջանում ՌԴ ռուբլու փոխարժեքի նվազման հետևանքով արտարժույթով կնքված պայմանագրերի շրջանակներում ստացվող վճարումները ՀՀ դրամով փոխանակելու դեպքում տնտեսավարողները կրում են զգալի վնասներ և դժվարանում են սպասարկել ներգրաված վարկերը։ Վարկերի սպասարկմանը խոչընդոտում են նաև Վերին Լարսի սահմանային անցակետում եղանակային պայմաններով պայմանավորված, ինչպես նաև փորձաքննության և փորձաքննության արդյունքները ստանալու պատճառաբանությամբ կոնյակ արտահանող տրանսպորտային միջոցների տևական ժամանակով հատուկ պահպանվող տարածքում կանգնելու պատճառով մատակարարման ժամկետների խախտման հետևանքները։ Ըստ արտահանող տնտեսավարողների կողմից տրամադրված տեղեկատվության՝ լրացուցիչ փորձաքննության է ենթարկվում արտահանվող ընդհանուր  քանակության մինչև 12 տոկոսը, իսկ փորձաքննության արդյունքների հիման վրա որոշումները կայացվում են 30-ից մինչև 60 օրվա ընթացքում։ Այս դեպքերում կրած լրացուցիչ վնասներից (1 օրվա կտրվածքով 50-ից մինչև 200 ԱՄՆ դոլար վճարվում է բեռնափոխադրող կազմակերպությանը և 1000 ՌԴ ռուբլի՝ հատուկ պահպանվող տարածքի համար) բացի տնտեսավարողները չեն կարողանում ապահովել ապրանքի մատակարարումը ՌԴ-ի առևտրի ցանցերի հետ կնքված մատակարարման պայմանագրերում նշված ժամկետներում, ենթարկվում են մատակարարման ենթակա ընդհանուր խնբաքանակի արժեքի շուրջ 20 տոկոսի չափով տուգանքի և զրկվում են չմատակարարված խմբաքանակը հետագայում մատակարարելու հնարավորությունից, իսկ այդպիսի դեպքերը կրկնվելու դեպքում առևտրային ցանցերը սկսում են խուսափել տնտեսավարողների հետ մատակարարման պայմանագրեր կնքելուց, որն ազդում է նաև կոնյակի արտահանման ծավալների վրա։
Հարկ է նշել, որ Կառավարության 2023 թվականի օգոստոսի 24-ի N 1416-Լ որոշմամբ 2022 թվականին պտուղբանջարեղենի և կաթի մթերումների նպատակով վարկեր ներգրաված շահառուներին հնարավորություն է տրվել մինչև 6 ամսով երկարաձգել վարկերի մարման ժամկետները։
         3. Կարգավորման նպատակը և բնույթը – Նախագծով առաջարկվում է Ծրագրում կատարել համապատասխան լրացում, ըստ որի՝ Ծրագրի շրջանակներում խաղողի մթերումների նպատակով 2022 թվականին տրամադրված վարկերի համար ծրագրին մասնակից ֆինանսական կառույցների և շահառուների փոխադարձ համաձայնությամբ կարող են մինչև 6 ամսով  երկարաձգվել վարկերի մարման ժամկետները՝ պայմանով, որ վարկերի մարման ժամկետների փոփոխության դեպքում 2022 թվականին տրամադրված բյուջետային երաշխիքների մարման ժամկետները չեն փոխվում։
4. Նախագծի մշակման գործընթացում ներգրավված ինստիտուտները և անձինք – Նախագիծը մշակվել է Էկոնոմիկայի նախարարության կողմից՝ Ծրագրի շահառուների առաջարկությունների հիման վրա: Նախագծի մշակմանն այլ  ինստիտուտներ և անձինք չեն մասնակցել: 
5. Ակնկալվող արդյունքը – Նախագծի ընդունման արդյունքում Ծրագրի շրջանակներում 2022 թվականին խաղողի մթերումների նպատակով վարկեր ներգրաված շահառուներին հնարավորություն կտրվի ֆինանսական կառույցների համաձայնությամբ մինչև 6 ամսով  երկարաձգել վարկերի մարման ժամկետները և փոփոխված մարման ժամանակացույցով սպասարկելու ներգրավված վարկերը։
[bookmark: _GoBack]6. Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները – Նախագծի ընդունման և վարկերի մարման ժամկետների երկարաձգման հնարավորությունից  բոլոր շահառուների օգտվելու դեպքում ըստ հաշվարկների 2025-2027 թվականներին կարող է առաջանալ շուրջ 255.5 մլն դրամի լրացուցիչ սուբսիդավորման գումար, որից շուրջ 54.9 մլն դրամ՝ 2025 թվականին, 180.3 մլն դրամ՝ 2026 թվականին և 20.3 մլն դրամ՝ 2027 թվականին։ Ծրագրի գծով պետական բյուջեից Էկոնոմիկայի նախարարությանը լրացուցիչ ֆինանսական միջոցներ հատկացնելու անհրաժեշտություն չի առաջանում հետևյալ գնահատականից ելնելով։ Ծրագրի 2025, 2026 և 2027 թվականների բյուջեն հաշվարկվել է 2022 և 2023 թվականների փաստացի պորտֆելների միջին չափի՝ 19․58 մլրդ դրամի հիման վրա, իսկ 2024 թվականին ծրագրի փաստացի պորտֆելը կազմել է շուրջ 16․0 մլրդ դրամ։ Հետևաբար ծրագրի գծով հաստատված բյուջեն բավարարելու է վերը նշված լրացուցիչ սուբսիդավորման գումարները վճարելու համար։ 
Լրացուցիչ սուբսիդավորման գումարների հաշվարկները կատարվել են հաշվի առնելով 2022 թվականի ծրագրի շրջանակներում խաղողի մթերումների համար տրամադրված վարկերի փաստացի շուրջ 11.9 մլրդ դրամ պորտֆելը և այն հանգամանքը, որ պորտֆելի շուրջ 5.1 մլրդ դրամի համար տևրամադրվել է բյուջետային երաշխիք։ Լրացուցիչ սուբսիդավորման գումարների հաշվարկ-հիմնավորումները կցվում են:   
       7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ - Սույն որոշման նախագիծը բխում է Կառավարության 2021 թվականի նոյեմբերի 18-ի N 1902-Լ որոշումով հաստատված Հայաստանի Հանրապետության կառավարության 2021-2026 թվականների գործունեության միջոցառումների ծրագրի Էկոնոմիկայի նախարարության բաժնի «9.4 Ագրոպարենային արտադրանքի իրացման և արտահանման խթանում» միջոցառման «Հումքի մթերման գործընթացին, կոնյակի ու կոնյակի սպիրտի արտահանմանն աջակցություն, ինչպես նաև գինեգործության ու կոնյակագործության արտադրության խթանման արդյունքում առաջիկա 5 տարիներին հումքի մթերման և թողարկվող արտադրանքի ծավալների ավելացում մինչև 50 %-ով» ակնկալվող արդյունքից (հղում՝  https://www.arlis.am/Annexes/6/2021_N1902hav.1.pdf,  226-րդ էջ)։

